
Stjórnarfundur STEFs 25. ágúst 2026 / Fundargerð - útdráttur 
 
Stjórnarfundur var haldinn mánudaginn 25. ágúst 2026 kl. 10:00 að Laufásvegi 40. 
 
Fundarmenn: Hallur Ingólfsson, Hrafnkell Pálmarsson, María Huld Markan, Magnús Jóhann Ragnarsson, 
Sóley Stefánsdóttir og Bragi Valdimar Skúlason. Halldór Smárason sat fundinn sem varamaður í fjarveru Páls 
Ragnars Pálssonar. Auk þeirra sat fundinn Guðrún Björk Bjarnadóttir, framkvæmdastjóri. 
 
Gengið var til dagskrár. 
 

1. Fundargerð stjórnarfundar frá 29. júní svo og útdráttur voru samþykkt.  
 

2. Lit yfir starfsemina frá síðasta stjórnarfundi til 25. ágúst lagt fram. 
 

Lögð voru fram eftirfarandi skjöl:  
 

 Bréf til Sinfóníuhljómsveitar Íslands og svarpóstur. 
 Minnisblað um breytingar TONO á þeirra samþykktum. 
 Apple TVOD- og Apple SVOD-samningar. 
 Drög að rammasamningi við Samband íslenskra sveitarfélaga. 
 Drög að endurnýjuðum samningi við Símann. 
 

Stjórn samþykkti að framkvæmdastjóri myndi undirrita samningana við Samband íslenskra 
sveitarfélaga og Símann.  
 

3. Kynning á Cora Music frá Adinu Brostom og Claes Reimart. Cora Music er dótturfyrirtæki STIM 
í Svíþjóð, sem býður upp á lausn fyrir hljóðsetningu á YouTube og samfélagsmiðlum, þar sem 
minni og meðalstór fyrirtæki geta sótt lög til að skeyta við myndbönd sem birt eru. Lögin sem 
þar eru í boði hafa samþykki höfundaréttarsamtaka sem og einstakra útgefenda, sem hlaða 
þangað upp verkum. Ekki er þó heimilt að nota verkin í eiginlegar auglýsingar. Með þessu er 
stoppað upp í allstórt gat í markaðnum. Stjórn STEFs var jákvæð fyrir að skoða þetta áfram 
með Cora. 
 

4. Breytingar á réttindaflokkum í aðildarsamningi vegna gervigreindar. 
 

Lögð voru fram eftirfarandi skjöl: 
 

 Uppfært minnisblað um tillögur til breytinga. 
 Ný drög að breyttum aðildarsamningi. 
 Ný drög að eyðublaði til að tilkynna breytingar á réttindaflokkum. 

 

Stjórnin er sátt við uppfært orðalag varðandi tvo nýja réttindaflokka. Hins vegar telur stjórnin 
að eðlilegt sé að fulltrúaráð STEFs taki ákvörðun um þessa réttindaflokka, svo og hvort 
meðlimir þurfi að velja að vera hluti af þeim eða velji að standa utan þeirra. Málið verður 
áfram rætt á næsta fundi stjórnar.  
 

5. Tilboð frá SAOR Services í gerð tæknilegrar úttektar. 

Stjórn samþykkti að gera samning við þetta fyrirtæki um úttekt á tæknilegum lausnum STEFs 
í samræmi við framlagt tilboð.  
 

6. Endurskoðun á samþykktum STEFs er varða kjörgengi og atkvæðisrétt.  
 

Í framhaldi af umræðu um málið á fyrri stjórnarfundi var ákveðið að fela vinnunefnd að skoða 
málið nánar og koma með mótaða tillögu til stjórnar. Markmið breytinga að þessu leyti væri 
að auka lýðræði innan STEFs með þátttöku fleiri meðlima í kosningum, svo og möguleika á að 
bjóða sig fram til fulltrúaráðs og stjórnar.  

 
7. Endurskoðun verklagsreglna stjórnar um styrkveitingar og lagahöfundabúðir. 

 

Ákveðið var að gera ekki breytingar á þessum reglum að svo stöddu.  
 

8. Endurskoðun úthlutunarreglna Ferðasjóðs STEFs. 
 

Lagðar voru fram breytingatillögur frá stjórn sjóðsin,s sem fyrst og fremst hækka þau lágmörk 
sem gilt hafa varðandi einstakar styrkveitingar. Voru tillögur þessar samþykktar og munu þær 
taka þegar gildi. 
 

9. Ósk um aðgang að gagnagrunni STEFs.  
 

Fjallað var aftur um beiðni frá Félagi áhugafólks um íslenska tónlist. Í millitíðinni hafði 
framkvæmdastjóri aflað álits frá lögmanni, sérfræðingi í persónuvernd. Til að hægt sé að 
verða við beiðninni, þá er ljóst að breyta verður persónuverndarstefnu STEFs og að fram fari 
hagsmunamat á milli birtingar umbeðinna gagna svo og persónuverndar meðlima STEFs. Ljóst 
er þó að allar upplýsingar sem þarna er beðið um eru í raun nú þegar opinberar í gegnum 
vefgátt CISAC, alþjóðasamtaka höfundaréttarsamtaka. Stjórn þykir eðlilegt að viðhafa 
varkárni varðandi birtingu gagna, en hefur þó skilning á því að réttar upplýsingar séu 
aðgengilegar um höfunda og verk þeirra, bæði í fræðsluskyni svo og í því skyni að 
leyfisveitingar geti gengið hratt og vel yfir sig. Í framhaldinu varð nokkur umræða um 
varðveitingu menningararfs og geymslu tónlistarsögunnar.  
 

Ákveðið var að bíða með að gefa endanlegt svar við beiðninni og að skoða betur hvaða aðrar 
leiðir væru færar til að veita umbeðnar upplýsingar.  

 
10. Önnur mál. 
 

a) Framkvæmdastjóri gerði grein fyrir kynningu RÚV fyrir stjórn Tónlistarmiðstöðvar fyrr í 
vikunni, en fyrir liggur að RÚV þarf að taka ákvörðun fljótlega um þátttöku RÚV í Eurovison 
og þar með hvort haldin verði hefðbundin Söngvakeppni sjónvarpsins. Ljóst er að þessi 
keppni hefur verið stökkpallur fyrir bæði höfunda og flytjendur hingað til og allnokkrir náð 
að búa sér til farsælan feril í framhaldinu. Um leið hefur keppnin gert það að verkum að 
fjöldi nýrra verka verður til á ári hverju, mun fleiri en rata síðan í keppnina sjálfa. Fyrir 
tónlistarargeirann væri því mikil eftirsjá af keppninni, burtséð frá öllu öðru. 
 

Í kynningu RÚV kom fram að EBU, sem heldur keppnina, hefði nú þegar gert ákveðnar 
breytingar á reglum keppninnar og að hugsanlega væru frekari breytingar í farvatninu. 
Spurningin er bara hvort almenningur hér á landi, svo og tónlistarfólk, gæti staðið með 

keppninni ef ákveðið yrði að taka þátt í henni af hálfu RÚV. Ljóst er að enn eru mjög skiptar 
skoðanir um keppnina og óvíst hvort þær breytingar sem hafa verið tilkynntar séu 
nægilega miklar til að breyta áliti fólks hérlendis í garð keppninnar. Téðar breytingar eru 
dagðar lúta bæði að framkvæmd kosningar almennings, aðkomu dómnefnda, auglýsinga 
á framlagi landa, auk þess sem að einn helsti styrktaraðili keppninnar, sem hefur verið 
umdeildur, mun víkja. Á fundinum með stjórn Tónlistarmiðstöðvar kom enn fremur fram, 
að ef tekið yrði þátt í keppninni, þá gæti miðstöðin svo og aðilar eins og STEF staðið enn 
betur með framlagi landsins og aðstoðað viðkomandi við að ná eins miklum árangri og 
hægt er varðandi feril erlendis. 
 

b) Bókað var að stjórn STEFs hélt sérstakan aukafund í byrjun ágúst vegna starfsmannamála.  
 

Engin önnur mál voru borin upp og var fundi slitið kl. 13:15. 

